
Служэце адно аднаму
Ня можа быць сумневу ў тым, што мы ў прынцыпе ня можам жыць асобна ад іншых людзей. Нам патрэбныя кантакты зь іншымі людзьмі, ці тое будзе са сваякамі ў нашай уласнай сям’і альбо сярод іншай кампаніі сяброў, зь якімі мы падтрымліваем хаця б нейкую сувязь. Так, ёсьць і тыя людзі, якія хутчэй за ўсё жадаюць жыць асобна ад іншых – дзесьці ў лесе ці далёка ад цывілізацыі ў пустыні, але мы ведаем, што гэта рэдкасьць. З хрысьціянскага пункту гледжаньня Бог стварыў нас такімі, каб мы знаходзілі для сябе іншых людзей, зь якімі падтрымліваць цёплыя сувязі і з гэтага цешыцца. Калі гаворка ідзе пра Божае Царства, то і тут жа заўважаем, што сярод Гасподніх вернікаў ня можа быць такая сытуацыя, што нехта зь іх хутчэй за ўсё будзе жыць асобна без усякага кантакту зь іншымі пасьлядоўнікамі Хрыста. Часамі чалавек хварэе і ня можа хадзіць на набажэнствы. Такая сытуацыя найчасьцей зь цяжкасьцю пераносіцца і хворы чакае таго моманту, калі зноў зможа хадзіць на набажэнствы і іншыя сустрэчы вернікаў, дзе зможа зноў увайсьці ў нармальныя стасункі зь іншымі веруючымі. Пры нармальных умовах мы зь іншымі братамі і сёстрамі ў Хрысьце сустракаемся і адно аднаго падтрымліваем словамі падбадзёрваньня і падтрымкі. Чуем пра перажываньні іншых братоў і сёстраў і разам зь імі молімся адно за аднаго. Не без прычыны аўтар Пасланьня да габрэяў напісаў, што вернікам трэба зьбірацца і адно аднаго падтрымоўваць. Пішацца гэтак: «Будзьма ўважлівымі адно да аднаго, заахвочваючы да любові і добрых учынкаў, не пакідаючы свайго сходу, як сталася звычкаю ў некаторых, а падбадзёрваючы адно аднаго, і тым болей, як бачыце, што набліжаецца той дзень».
 З таго першага дня, калі Царква Хрыстова была заснавана ў Дзень Пяцідзясятніцы ў Ерусаліме, вернікі Гасподнія заўсёды зьбіраліся для супольнага пакланеньня Богу, праслаўленьня Яго і для сумеснай падтрымкі ды падбадзёрваньня адно аднаго. Гэта працягваецца нават да цяперашняга часу і мы павінны прылучацца да такіх гурткоў зь іншымі веруючымі для свайго духоўнага росту і ўмацоўваньня.

Калі мы навярнуліся да Хрыста і пачалі хадзіць на набажэнствы да сваёй асобнай суполкі, то гэта Богу падабаецца. З гэтага мы разумеем, што мы гэтакім і іншымі спосабамі разам зь іншымі ўзрастаем і разьвіваемся ў хрысьціянскай веры. Бог увёў кожнага з нас у нейкую асаблівую групу вернікаў, каб мы сярод іх пачалі паглыбляцца ды ўмацоўвацца ў хрысьціянскай веры і ў заклапочанасьці аднаго пра аднаго. З Хрыстовага пункту гледжаньня па ўсім сьвеце Ён мае Сваіх вернікаў і службітаў. Ён бачыць усю Сваю Царкву, складаную з тысяч і тысяч асобных суполак і саміх жа веруючых у Яго. Гэта аграмаднае кампанія людзей у Сьвятым Пісаньні называецца «Целам Хрыстовым». І Збаўца Ісус Хрыстос знае Сваіх па ўсім сьвеце. Часамі мы памыляемся, калі стараемся прыйсьці да сваёй высновы, хто сярод нашых знаёмых і незнаёмых належыць да Хрыстовага Цела і Царства. Канечне, не дадзена нам гэтае пытаньне вырашаць. Хто належыць або не належыць да сусьветнай Хрыстовай Царквы рашаецца самім жа Збаўцам. Ніхто з нас не рашае гэтае пытаньне. Нас павінна цікавіць іншае пытаньне – менавіта: ці належу я Хрысту, ці зьяўляюся чальцом такой суполкі і ці выконваю я сваю Богам дадзеную ролю ў той суполцы вернікаў, куды хаджу на набажэнствы і сустракаюся зь іншымі братамі і сёстрамі па веры. Апостал Павал меў гэта на ўвазе, калі пісаў першым вернікам у Рыме. Ён піша, што мы, многія, складаем адно цела ў Хрысьце, але кожнаму з нас даецца асаблівае служэньне і самае важнае пытаньне для кожнага з нас у тым, ці выконваем мы свае ролі, вызначаныя Богам для нас паасобку?

Давайце праслухаем, як выказваецца апостал Павал на гэты конт: «Кажу дадзенаю мне ласкаю кожнаму з вас: ня думайце пра сябе вышэй, чым належыць думаць, а думайце сьціпла, як кожнаму Бог вызначыў меру веры, бо як у адным целе мы маем шмат органаў, але не ўсе органы маюць адно і тое ж прызначэньне, так і мы, многія, – адно цела ў Хрысьце, а асобна – мы адно для аднаго розныя органы. І, маючы розныя дары, згодна з ласкаю, дадзенаю мне: і калі прароцтва – то будзем прарочыць суразьмерна зь вераю, а калі служэньне – то будзем верныя ў служэньні, калі хто вучыць – то ў навучаньні, і калі хто падмацоўвае – то ў падмацаваньні: хто дае – то ў шчырасьці; хто кіруе – то з руплівасьцю; хто чыніць міласэрнасьць – то з радасьцю. Любоў няхай будзе непрытворная. Брыдзьцеся зла, трымайцеся дабра. Горача любеце адно аднаго ў шанаваньні».
 

Тут жа мы заўважаем, што кожны пасьлядоўнік Хрыстоў павінен разумець, што ён належыць да шырэйшага атачэньня людзей. Таму і сказана нам – зьбірацца дзеля таго, каб разам і супольна пакланяцца Богу і чуць Ягонае Слова, маліцца адно за аднаго і духоўна расьці ў веры. Гэта праўда, што не ўсе мы будзем прапаведнікамі, якія карыстаюцца асаблівым дарам разьбіраньня і растлумачэньня Слова Божага, але гэта ня значыць, што нам не дадзена нейкая іншая роля або праца ў мясцовай суполцы вернікаў. Апостал разумее, што кожнага верніка Дух Сьвяты надзяляе спэцыфічнай працай, нейкім талентам ці здольнасьцю, каб тым дарам або дарамі служыць усяму грамадзтву вернікаў. Паважаныя браты і сёстры ў Хрысьце, ніхто з нас не павінен думаць, што хтосьці з нас неяк застаўся бяз дару або дароў, каб служыць іншым вернікам у суполцы і па-за яе межамі. Кожнаму даецца нейкая здольнасьць і спэцыяльнасьць у служэньні. Справа ў тым, што кожны з нас павінен даведацца, якою здольнасьцю або дарамі надзяліў мяне Госпад, каб імі карыстацца на дабро іншым людзям. Так кажа апостал. Памятайма ягоныя словы, што «мы, многія, – адно ў Хрысьце, а асобна – мы адно для аднаго розныя органы». 

Апостал бярэ ў прыклад нашае фізычнае цела і прыгадвае, што нашае цела складзена з асобных членаў. Яны разам супрацоўнічаюць дзеля таго, каб спрыяць нармальнаму функцыянаваньню цела. І ён тут жа пераходзіць да думкі, што мы, вернікі Хрыстовы, разам складаем Цела Хрыстова і кожны чалец суполкі адыгрывае сваю асаблівую ролю ў дапамогу іншым вернікам. Кожны з нас павінен прасіць у Духа Сьвятога прасьвятленьня, каб распазнаць, у чым заключаецца мой асаблівы дар або дары, якімі я павінен/павінна карыстацца, служачы іншым. Апостал Павал падрабязьней растлумачвае гэтую праўду ў Першым пасланьні да карынфянаў, у дванаццатым разьдзеле, дзе мы чытаем, што ёсьць адрозьненьні ў дарах, відах служэньня і ў адпаведных дзеях дапамогі. Ува ўсім гэтым трэба памятаць, што адзін і той самы Дух Сьвяты дарамі чальцом разьмяркоўваецца, што значыць, Ён дае кожнаму верніку асаблівыя дары на служэньне іншым у той суполцы, дзе знаходзяцца, гэта значыць, у той суполцы Цела Хрыстовага. Кожны павінен прыстасоўваць тыя дары, якімі надзяліў яго Дух Сьвяты, для дабра іншым вернікам. Але таксама трэба карыстацца тымі службовымі дарамі зь людзьмі па-жа сьценамі той суполкі, куды мы ходзім і пакланяемся Богу. «Кожнаму даецца выяўленьне Духа на карысьць, – піша апостал – бо аднаму праз Духа даецца слова мудрасьці, другому – слова веданьня тым самым Духам, іншаму – вера ў тым жа Духу, а яшчэ іншаму – дар вылечваньня ў адным Духу» і гэтак далей.
 Значыцца, калі вернікі застаюцца ў цеснай сувязі з Духам Божым, Ён дзейнічае празь іх, што і садзейнічае разьвіцьцю ў веры і ў пазнаньні Госпада Бога. Апостал Павал кажа, што «ўсё гэта робіць адзін і той самы Дух, раздаючы кожнаму асобна, як Ён жадае».

Як нашыя фізычныя целы працуюць у тым сэнсе, што асобныя органы дзейнічаюць і ўводзяць свой уклад для нармальнага функцыянаваньня цела, тое ж самае мы заўважаем пры функцыянаваньні Цела Хрыстовага. Апостал аргумэнтуе, што «цела – не адзін орган, а многа. Калі нага скажа: «Таму што я не рука, то я не ад цела», то гэта ня значыць, што таму яна не ад цела. І калі вуха скажа: «Таму што я ня вока, то я не ад цела, гэта ня значыць, што таму яно не ад цела».
 Апостал далей тлумачыць, Бог разьмясьціў людзей у Целе Хрыстовым так, каб яны служылі іншым сваімі дарамі згодна з Гасподняй воляй. Калі б існаваў у нашым целе адзін орган, то не існавала б ніякага цела. Не, нашае фізычнае цела складзена з розных членаў, так і сярод вернікаў Хрыстовых. Мы ўсе разам уваходзім у склад аднаго Цела Хрыстовага. У фізычным целе вока ня стане скардзіцца, што рука ёй непатрэбная, але галава – нагам. Нават і тыя члены цела, якія быццам бы паказваюць сябе найслабейшымі, насамрэч аказваюцца цалкам неабходнымі. Апостал далей сьцьвярджае, што «Бог сабраў цела, даўшы большую пашану таму, хто мае большую нястачу, каб не было падзелу ў целе, а каб усе органы аднолькава рупіліся адзін пра аднаго. Калі пакутуе адзін орган, пакутуюць зь ім усе органы, і калі славіцца адзін орган, разам радуюцца і ўсе іншыя. А вы – цела Хрыстова і паасобна – органы» – заяўляе апостал Павал. Ён называе некаторых людзей з асаблівымі Духам Сьвятым дадзенымі дарамі: апосталаў, прарокаў, настаўнікаў, тых, хто карыстаецца незвычайнай сілай, або малітвамі за хворых, празь якія вылечваюцца хворыя, і тых, хто можа падбадзёрваць пакутніка, кіраваць адміністратыўнымі справамі, хто распазнае іншыя мовы і тлумачыць іх на зразумелую ўсім прысутным. Кожны мае сваю спэцыяльнасьць у служэньні і павінен карыстацца ёю на дабро іншым. І ўсё, што мы вернікі Божыя робім, трэба рабіць зь любоўю да іншых, асабліва да братоў і сёстраў у веры. Апостал заклікае нас горача любіць і шанаваць адно аднаго. Калі так будзем рабіць, то суполка нашая будзе ўмацоўвацца і паглыбляцца ў пытаньні, зьвязаныя з нашай верай і са служэньнем іншым. Вось у гэтым за заключаецца воля Божая для ўсіх вернікаў і гэта – па ўсім сьвеце. 

Канечне, мы ня можам быць заклапочаны ўсімі веруючымі па ўсім сьвеце, таму Бог і дзейнічае ў шматлікіх месцах, дзе мы знаходзімся са знаёмымі нам веруючымі, зь якімі мы зьбіраемся для духоўнай падтрымкі. Там жа трэба ўвайсьці ў кантакт зь імі, зь імі сустракацца і пагатоў знаёміцца. Дарагі слухачу, кожны з нас веруючых у Хрыста павінен/павінна пашукаць і далучыцца да мясцовай суполкі вернікаў Гасподніх. Калі нікога з такіх ня ведаеш, то папрасі ў малітве, каб Госпад Бог давёў цябе да такой групы Ягоных пасьлядоўнікаў. Ёсьць усялякія людзі, якія такім жа спосабам зьвярталіся да Госпада ў малітве з такой просьбай і Госпад дапамог ім знайсьці адпаведную суполку вернікаў, куды пачалі хадзіць на набажэнствы і там жа засталіся. Так, сёньня зь Сьвятога Пісаньня мы ўбачылі, што Бог жадае, каб кожны з нас быў/была ў кантакце зь іншымі вернікамі. Таму давайце праверым сябе, ці так яно і ёсьць і ў маім жыцьці? Думаецца, што большасьць з нас у добрых стасунках зь іншымі вернікамі нейкай мясцовай суполкі. Калі так, то будзьма і ў далейшым хадзіць туды і зьбірацца для свайго і супольнага духоўнага росту ў веры і ў практычным служэньні адно аднаму. 

Госпадзе Божа, ты ведаеш сытуацыю кожнага з нас, хто слухае гэтую праграму. Калі хто пакуль што без кантакту зь мясцовай групай Тваіх вернікаў, то дапамажы такому знайсьці яе. А нам, хто ўжо ў добрых стасунках зь вернікамі зь нейкай мясцовай суполкі, дапамажы нам служыць ад чыстага сэрца і зь вялікай радасьцю, якая ўліваецца Духам Сьвятым ў нашыя сэрцы. Дапамажы, амэн.

